
63. Il-Ministru għall-Intern u s-Sigurtà, l-Onor. Glenn Bedingfield, jipproponi: 

Billi hija l-politika tal-Gvern li jippromwovi u jsaħħaħ id-drittijiet u l-benefiċċji tal-korpi 
dixxiplinati, u jtenni li membri tal-korpi dixxiplinati għandhom jibbenifikaw mill-istess 
benefiċċji u drittijiet, qiegħed jipproponi li jiġu emendati regolamenti dwar il-pensjonijiet tal-
membri tal-korpi dixxiplinati sabiex filwaqt li fil-preżent membri tal-korpi dixxiplinati li jkunu 
temmew ħamsa u għoxrin sena ta’ servizz u li jiddeċiedu li jibqgħu fil-korp dixxiplinat għall-
perjodu addizzjonali ta’ erba’ snin, ikunu intitolati għal żieda ta’ tlieta u għoxrin fil-mija fil-
pensjoni tagħhom, bis-saħħa ta’ dawn l-emendi fir-regolamenti, dawn il-membri tal-korpi 
dixxiplinati jkunu intitolati għal żieda ta’ disgħa u għoxrin fil-mija minflok żieda ta’ tlieta u 
għoxrin fil-mija; 

U billi membri tal-korpi dixxiplinati li jkomplu jservu lil hinn mid-disgħa u għoxrin sena ta’ 
servizz, bħalissa huma intitolati għal somma addizzjonali ekwivalenti għal sitt xhur tal-paga 
bażika għal kull sena addizzjonali ta’ servizz, fejn dan il-perjodu ta’ snin ma għandux jaqbeż 
perjodu massimu ta’ erba’ snin ta’ servizz, bis-saħħa tal-emendi fir-regolamenti, dan il-perjodu 
massimu ta’ erba’ snin ta’ servizz se jiżdied għal sitt snin; 

U billi huwa xieraq li dawn l-emendi jidħlu fis-seħħ skont Riżoluzzjoni tal-Kamra tad Deputati; 

Għalhekk huwa b’dan riżolut illi l-Avviżi Legali numri 246, 247, 248 u 249 tal-2026 li 
jemendaw ir-regolamenti 12A u 48A tar-Regolamenti dwar il-Ħatriet u l-Kundizzjonijiet tas-
Servizz tal-Forza Regolari (L.S. 220.03), relatati mal-Forzi Armati; ir-regolament 14 tar-
regolamenti dwar il-pensjonijiet (ir-Raba’ Skeda) tal-Att dwar il-Pulizija (Kap. 164 tal-Liġijiet 
ta’ Malta), ir-regolament 18 tar-Regolamenti dwar il-Pensjonijiet tal-Protezzjoni Ċivili (L.S. 
411.03); u r-regolament 18 tar-Regolamenti dwar il-Pensjonijiet tal-Ħabs (L.S. 260.04), jidħlu 
fis-seħħ bis-saħħa tas-setgħat mogħtija bl-artikolu 4 tal-Att dwar il-Forzi Armati ta’ Malta 
(Kap. 220 tal-Liġijiet ta’ Malta), bl-artikoli 82(2) u 101 tal-Att dwar il-Pulizija (Kap. 164 tal-
Liġijiet ta’ Malta), bis-subartikolu 12(4) tal-Att dwar il-Protezzjoni Ċivili (Kap. 411 tal-Liġijiet 
ta’ Malta) u bis-subartikolu 12(4) tal-Att dwar il-Ħabs (Kap. 260 tal-Liġijiet ta’ Malta). 

